
NOTA 

minn: Presidenza 

lil: Kumitat tar-Rappreżentanti Permanenti/Kunsill 

Nru. dok. preċ.: 9459/19 

Nru dok. Cion: 7222/18 + ADD 1 + ADD 1 REV 1 + ADD 2 + ADD 2 REV 2 + ADD 3 

Suġġett: Proposta għal Regolament tal-Parlament Ewropew u tal-Kunsill dwar il-liġi 
applikabbli għall-effetti fuq partijiet terzi fiċ-ċessjonijiet tal-pretensjonijiet 

- Rapport ta' progress 

I. INTRODUZZJONI 

1. Il-proposta għal Regolament tal-Parlament Ewropew u tal-Kunsill dwar il-liġi applikabbli 

għall-effetti fuq partijiet terzi fiċ-ċessjonijiet tal-pretensjonijiet1 ġiet ippreżentata mill-

Kummissjoni bħala parti mill-Pjan ta' Azzjoni dwar is-Swieq Kapitali tal-Unjoni fit-12 ta' 

Marzu 2018. Il-proposta hija bbażata fuq l-Artikolu 81(2) (Kooperazzjoni ġudizzjarja 

f'materji ċivili) tat-Trattat dwar il-Funzjonament tal-Unjoni Ewropea u hija soġġetta 

għall-proċedura leġislattiva ordinarja. Hekk kif ġiet ippreżentata, kienet akkumpanjata 

minn Komunikazzjoni tal-Kummissjoni dwar il-liġi applikabbli għall-effetti proprjetarji 

tat-transazzjonijiet ta' titoli2 u Valutazzjoni tal-Impatt3. 

2. L-objettiv tal-proposta huwa li tgħin biex jiżdiedu t-transazzjonijiet transfruntiera tal-

pretensjonijiet u b'hekk tiffaċilita l-aċċess għall-finanzi billi tistabbilixxi, fil-livell tal-UE, 

regoli komuni dwar il-kunflitt tal-liġijiet li jiddeterminaw liema liġi nazzjonali tapplika 

għall-effetti fuq partijiet terzi fiċ-ċessjonijiet tal-pretensjonijiet. 

                                                 
1 7222/18 - COM(2018) 96 final. 
2 7358/18 - COM(2018) 89 final. 
3 7222/18 ADD1 REV 1 + ADD2 REV 1. 

3. L-iskop iddikjarat tal-proposta huwa li jiġu stipulati regoli uniformi sabiex jindikaw liema 

liġi nazzjonali jenħtieġ li tiddetermina s-sjieda ta' pretensjoni wara li tkun ġiet ċeduta fuq 

bażi transfruntiera u, għaldaqstant, jiġu eliminati ir-riskju legali u l-konsegwenzi sistemiċi 

potenzjali fuq is-swieq finanzjarji. Għalhekk, l-effett tal-proposta ser ikun li tipprovdi 

ċertezza legali li ser tippromwovi l-investiment transfruntier, aċċess għal kreditu irħas u l-

integrazzjoni tas-suq. Il-proposta għandha tkun konsistenti wkoll mal-istrumenti eżistenti 

tal-Unjoni dwar il-liġi applikabbli fi kwistjonijiet ċivili u kummerċjali, b'mod partikolari 

r-Regolament Ruma I, ir-Regolament dwar l-Insolvenza, id-Direttiva dwar il-Kollateral 

Finanzjarju, id-Direttiva dwar il-Finalità tas-Saldu u d-Direttiva dwar l-Istralċ. 

4. F'dan il-kuntest, bħala regola ġenerali, il-Kummissjoni pproponiet li, f'sitwazzjonijiet ta' 

kunflitt tal-liġijiet, il-liġi tar-residenza abitwali taċ-ċedent għandha tirregola l-effetti fuq 

partijiet terzi taċ-ċessjoni ta' pretensjoni. Skont il-valutazzjoni tal-Kummissjoni, din ir-

regola tagħmilha aktar faċli li tiġi prevista l-liġi applikabbli, peress li l-post fejn jinsab 

iċ-ċedent jista' jiġi vverifikat minn qabel mill-partijiet terzi. Sabiex tadatta għall-ħtiġijiet 

tal-parteċipanti fis-suq għal tipi speċifiċi ta' pretensjonijiet (flus ikkreditati lil kont bankarju 

u pretensjonijiet li jirriżultaw minn strumenti finanzjarji) il-Kummissjoni pproponiet żewġ 

eċċezzjonijiet għar-regola ġenerali li fiha tapplika l-liġi tal-pretensjoni ċeduta. Barra minn 

hekk, fir-rigward tal-liġi applikabbli għall-effetti fuq partijiet terzi fiċ-ċessjonijiet tal-

pretensjonijiet skont titolizzazzjoni, il-Kummissjoni pproponiet għażla bejn il-liġi tar-

residenza abitwali taċ-ċedent u l-liġi tal-pretensjoni ċeduta, sabiex kemm l-operaturi 

kbar kif ukoll dawk iżgħar ikunu jistgħu jinvolvu ruħhom f'titolizzazzjonijiet 

transfruntiera. 

5. Il-Parlament Ewropew adotta l-pożizzjoni tiegħu fl-ewwel qari4, b'24 emenda għall-

proposta tal-Kummissjoni, fit-13 ta' Frar 2019 b'546 vot favur, 35 kontra u 62 

astensjoni. Il-PE segwa l-proposta tal-Kummissjoni u qal li l-effetti fuq partijiet terzi ta' 

ċessjoni għandhom ikunu regolati mil-liġi tal-pajjiż fejn iċ-ċedent ikollu r-residenza 

abitwali tiegħu. Il-membri neħħew id-dispożizzjonijiet tal-proposta li pprovdew li ċ-

ċedent u ċ-ċessjonarju jistgħu jagħżlu l-liġi applikabbli għall-pretensjoni ċeduta bħala l-

liġi applikabbli għall-effetti fuq partijiet terzi fiċ-ċessjoni ta' pretensjonijiet fid-dawl ta' 

titolizzazzjoni. 

6. Il-Kumitat Ekonomiku u Soċjali Ewropew adotta l-opinjoni tiegħu5 dwar din il-proposta 

fil-11 ta' Lulju 2018, u l-Bank Ċentrali Ewropew ta l-opinjoni tiegħu fuq inizjattiva 

proprja6 fit-18 ta' Lulju 2018. 

7. La r-Renju Unit u lanqas l-Irlanda ma għamlu użu mill-possibbiltà, stabbilita fl-Artikolu 

3 tal-Protokoll (Nru 21) għat-Trattati dwar il-Pożizzjoni tar-Renju Unit u l-Irlanda fir-

rigward tal-Ispazju ta' Libertà, Sigurtà u Ġustizzja, biex jieħdu sehem fl-adozzjoni u l-

applikazzjoni tal-miżura proposta. Fl-applikazzjoni tal-Protokoll (Nru 22) għat-Trattati 

dwar il-Pożizzjoni tad-Danimarka, id-Danimarka ma tiħux sehem fl-adozzjoni tal-

miżura proposta. 

                                                 
4 6217/19. 
5 11427/18. 
6 CON/2018/33. Ma hemm ebda obbligu skont it-Trattati li l-BĊE jiġi kkonsultat. 

II. ĦIDMA FIL-KUNSILL 

8. Il-Kunsill innota l-progress7 li sar f'dan il-fajl mill-Presidenzi preċedenti fil-laqgħa 

tiegħu tas-6 u s-7 ta' Diċembru 2018. Filwaqt li tibni fuq il-ħidma li saret fl-2018, il-

Presidenza ħejjiet żewġ testi riveduti tal-proposta li ġew eżaminati mill-Grupp ta' 

Ħidma dwar Materji ta' Dritt Ċivili (Ċessjonijiet ta' Pretensjonijiet), minn hawn 'il 

quddiem "il-Grupp ta' Ħidma". Erba' laqgħat tal-Grupp ta' Ħidma ġew iddedikati għall-

eżaminazzjoni tat-testi tal-Presidenza8, l-aħħar waħda fil-15 ta' Mejju 2019. 

9. Matul l-aħħar xhur, il-Grupp ta' Ħidma ffoka wkoll fuq il-kisba ta' kjarifiki mill-

Kummissjoni dwar l-aspetti finanzjarji tal-proposta u, b'mod partikolari, ir-rabta tagħha 

mal-leġislazzjoni dwar is-servizzi finanzjarji tal-UE u leġislazzjoni internazzjonali u 

nazzjonali oħra potenzjalment rilevanti għall-aspetti tal-proposta li jikkonċernaw is-

swieq kapitali, bħalma huma t-transazzjonijiet dwar it-titoli. Huwa ġie assistit f'dan il-

kompitu minn delegati mill-Grupp ta' Ħidma għas-Servizzi Finanzjarji. Barra minn 

hekk, il-Grupp ta' Ħidma kkunsidra wkoll, flimkien mal-Kummissjoni, serje ta' 

kwistjonijiet legali mqajma fir-rigward tal-proposta, li wħud minnhom wasslu għal 

emendi ppreżentati mill-Presidenza fit-testi riveduti tagħha. 

                                                 
7 14498/18. 
8 L-aħħar verżjoni tinsab fid-dokument ST 7889/19. 

10. Id-dispożizzjonijiet ewlenin diskussi matul l-ewwel semestru tal-2019 kienu: 

a) Kamp ta' applikazzjoni (Artikolu 1): il-Grupp ta' Ħidma laqa' l-inklużjoni ta' 

'surroga kuntrattwali' fil-kamp ta' applikazzjoni tar-Regolament sabiex tkun 

żgurata l-koerenza mar-Regolament Ruma I9. Rigward l-esklużjonijiet mill-kamp 

ta' applikazzjoni, huma meħtieġa aktar negozjati dwar l-esklużjonijiet addizzjonali 

possibbli, filwaqt li wieħed iżomm f'moħħu li esklużjonijiet ulterjuri ma 

għandhomx idgħajfu l-kisba sħiħa tal-objettiv previst tal-proposta, jiġifieri l-

eliminazzjoni tal-inċertezza legali li bħalissa teżisti fir-rigward tal-liġi applikabbli 

għall-effetti fuq partijiet terzi f'każijiet ta' transazzjonijiet transfruntiera li jinvolvu 

pretensjonijiet. 

b) Definizzjonijiet (Artikolu 2): filwaqt li t-test tal-Presidenza żamm xi 

definizzjonijiet kif oriġinarjament proposti mill-Kummissjoni (eż. "ċedent", 

"ċessjonarju", "residenza abitwali", "strument finanzjarju"), emenda wkoll oħrajn 

(eż. "ċessjoni", "pretensjoni", "effetti fuq partijiet terzi", "istituzzjoni ta' kreditu", 

"flus") sabiex jagħmilhom aktar ċari. Barra minn hekk, it-test tal-Presidenza 

inkluda definizzjonijiet addizzjonali ġodda (eż. "titolizzazzjoni", "titoli"). Id-

definizzjonijiet għadhom taħt skrutinju mid-delegazzjonijiet. 

                                                 
9 Regolament (KE) Nru 593/2008 tal-Parlament Ewropew u tal-Kunsill tas-17 ta' Ġunju 2008 

dwar il-liġi applikabbli għall-obbligazzjonijiet kuntrattwali (Ruma I), ĠU L 177, 4.7.2008, 

p. 6-16. 

c) Liġi applikabbli (Artikolu 4): il-Grupp ta' Ħidma kompla l-eżaminazzjoni tar-

regola ġenerali proposta mill-Kummissjoni (jiġifieri l-liġi tar-residenza abitwali 

taċ-ċedent) u l-eċċezzjonijiet tagħha (eż. flus) fid-dawl tal-vantaġġi tagħha (eż. 

prevedibbiltà) u l-iżvantaġġi (eż. il-ħtieġa possibbli għal diversi eċċezzjonijiet, 

bħal, pereżempju, pretensjonijiet li jirriżultaw minn strumenti finanzjarji). Xi 

delegazzjonijiet ipproponew għadd ta' eċċezzjonijiet addizzjonali, iżda xorta 

jeħtieġu valutazzjoni ulterjuri dwar il-ħtieġa u l-ġustifikazzjoni tagħhom. F'dak ir-

rigward, għadd ta' delegazzjonijiet huma favur li tiġi invertita r-regola ġenerali 

alternattiva (il-liġi tal-pretensjoni ċeduta) bi ħtieġa għal xi eċċezzjonijiet (eż. il-

fatturament) li jaqgħu fl-ambitu tal-liġi tar-residenza abitwali taċ-ċedent, 

għalhekk, f'dan il-kuntest, il-vantaġġi (eż. l-identità tal-liġi applikabbli għall-

effetti fuq partijiet terzi u għad-debitur taħt ir-reġim ta' Ruma I) u l-iżvantaġġi (eż. 

inqas prevedibbiltà) ta' tali regola ġenerali alternattiva ser ikunu taħt skrutinju fil-

Grupp ta' Ħidma. S'issa dan l-eżami wera li d-diskussjonijiet dwar liema regola 

ġenerali għandha tiġi adottata u dwar il-kamp ta' applikazzjoni tal-proposta jistgħu 

jiġu konnessi. Għalhekk, analiżi sostanzjali taż-żewġ elementi tal-proposta 

jenħtieġ li tkompli b'mod parallel sabiex titħejja l-pożizzjoni tal-Kunsill. 

It-test tal-Presidenza kkunsidra wkoll il-kummenti li saru minn xi delegazzjonijiet 

fir-rigward tal-ħtieġa ta' fattur ta' konnessjoni differenti f'każijiet fejn dritt ta' titolu 

rreġistrat fuq proprjetà immobbli (ipoteki) jew proprjetà mobbli (rahan) jintuża 

bħala kollateral f'self garantit. Id-diskussjonijiet dwar din il-kwistjoni wrew li 

filwaqt li hemm ħtieġa jew għal fattur ta' konnessjoni differenti jew, skont ir-

riżultati tad-diskussjonijiet, għal dispożizzjoni li tiċċara li l-liġi nazzjonali dwar 

dawn l-arranġamenti mhux ser tiġi affettwata, din il-ħtieġa tista' teżisti biss 

f'sitwazzjonijiet fejn il-kollateral (id-dritt ta' titolu rreġistrat) huwa aċċessorju 

għall-pretensjoni. L-eżaminazzjoni ta' dawn il-kwistjonijiet ser titkompla . 

d) Applikazzjoni fil-ħin (Artikolu 14): id-diskussjonijiet fil-Grupp ta' Ħidma qed 

jikkonverġu lejn l-applikabbiltà tal-istrument il-ġdid għaċ-ċessjonijiet tal-

pretensjonijiet biss fejn il-kuntratt ta' ċessjoni jkun ġie konkluż fid-data tal-

applikazzjoni tar-Regolament jew wara. 

11. Il-Grupp ta' Ħidma eżamina wkoll il-bqija tad-dispożizzjonijiet10 tal-proposta li l-

Presidenza biddlet ftit biss jew pjuttost xejn, meta mqabbla mal-proposta oriġinali tal-

Kummissjoni. Għal uħud minn dawn id-dispożizzjonijiet, ġew previsti kjarifiki fil-

premessi korrispondenti. 

                                                 
10 Applikazzjoni universali (Artikolu 3), Il-kamp ta' applikazzjoni tal-liġi applikabbli (Artikolu 

5), Dispożizzjonijiet obbligatorji prevalenti (Artikolu 6), Ordni pubbliku (Artikolu 7), 

Esklużjoni ta' renvoi (Artikolu 8), Stati b'aktar minn sistema ġuridika waħda (Artikolu 9), 

Relazzjoni ma' dispożizzjonijiet oħrajn tad-dritt tal-Unjoni (Artikolu 10), Relazzjonijiet mal-

konvenzjonijiet internazzjonali eżistenti (Artikolu 11), Lista ta' Konvenzjonijiet (Artikolu 

12), Klawsola ta' Rieżami (Artikolu 13) u Dħul fis-seħħ u data tal-applikazzjoni (Artikolu 

15). 

III. KONKLUŻJONI 

12. Filwaqt li nkiseb progress importanti matul il-Presidenza Rumena, id-delegazzjonijiet 

ikomplu janalizzaw fil-fond il-kontenut tal-proposta u jeżaminaw it-test tal-Presidenza. 

Għalhekk, meta titqies il-kumplessità tal-proposta, l-impatt possibbli tagħha fuq is-

swieq finanzjarji u l-interrelazzjoni tagħha ma' atti leġislattivi oħra tal-Unjoni, jeħtieġ li 

jsir aktar xogħol fil-livell tekniku qabel ma l-Kunsill ikun jista' jieħu kwalunkwe 

deċiżjoni politika. Għal dak il-għan, il-Kunsill qed jistenna input tekniku addizzjonali 

mill-Kummissjoni, l-aktar dwar il-kwistjonijiet finanzjarji msemmija fil-paragrafu 9. 

13. F'dan il-kuntest, il-Kumitat tar-Rappreżentanti Permanenti huwa mistieden jippreżenta 

dan ir-rapport ta' progress lill-Kunsill sabiex dan jieħu nota tiegħu fil-laqgħa tiegħu tas-

6 u s-7 ta' Ġunju 2019. 

